
Annotatsiya:   Bu maqolada  tibbiyot  oliy ta’lim muassasalarida tibbiyot 

fanlarini o’qitishda qo’llaniladigan pedagogik texnologiyalar,  innovatsion 

metod va uslullar orqali dars sifatini yaxshilash hamda dars samaradorligini 

oshirish haqida so’z yuritiladi, shu bilan birga talabalarda lotin tilini 

o’rganishga nisbatan qiziqish uyg’otish, motivatsiyani kuchaytirish yo’llari 

bayon qilinadi.   

Kalit so’zlar: motivatsiyon metod, tibbiy terminologiya,  dars 

samaradorligi, o’z-o’zini baholash 

Tibbiyot oliy ta’lim muassasalarida tibbiyot xodimlari va shifokorlarning 

o’zaro so’zlashuv va kasbiy tili bo’lgan  lotin tilini o’rganish lotin harflari va 

grammatikasi bilan tanishishdan boshlanadi, chunki odam anatomiyasining tili 

lotin tilidir. Lotin tili grammatikasini tushuntirish asnosida anatomik terminlarni  

puxta o’rganish talabalarga anatomiya, gistologiya darslarida qiyinchilik 

tug’dirmaydi. Talabalar anatomiya va boshqa darslarda ushbu terminlarni 

bemalol mazmuni bilan ayta olish ko’nikmasiga ega bo’lishadi. Har bir darsni  

o’zbek, rus va ingliz tillarining grammatikasi va  anatomiya bilan o‘zaro 

uyg‘unlashtirib, integratsiyalashtirib olib borish asosida tashkil etilishi har 

tomonlama maqsadga muvofiq bo‘ladi. Bunda, albatta ular bir–biriga bog‘lab 

o‘tilishi, biri ikkinchisini to‘ldirishi va  mustahkamlashi shart. Shuning uchun 

ham, o‘quv dasturlari va darsliklarda anatomik mavzular bilan grammatik 

materiallarni o‘zaro muvofiqlashtirish kerak deb o‘ylayman. Talabalar kursdan-

kursga  o‘tishi bilan klinik fanlarda qo‘llanadigan atamalar, ularning sinonimik 

variantlari bilan tanishtirish kerak, ularni ilmiy maqolalarga sharh, tezis, taqriz 

yozish bilan ilmiy uslubda ishlashga, lotincha terminlarni o’zbek tarjima qilishga 

o‘rgatib, ularga ilmiy ma’ruzalar qilish malaka va ko‘nikmalarini shakllantirib 

borilsa ayni muddao bo‘lardi. 

Shunday qilib, o'qituvchilar va talabalarning asosiy qunt bilan o’rganishi 

kerak bo’lgan mashg'ulotlarning asosiy hissasi birinchi oylarga tushadi. 

O’qishning birinchi oylaridan tibbiy terminlarini o’rganish anatomik terminlarni 

lotin tilida o’rganishdan boshlanganligi uchun talabalar birinchi semestrda lotin 

grammatikasini yaxshi  o’zlashtirib olsa, ikkinchi semestrda klinik va 

farmatsevtik terminologiyasi bilan tanishish bilan talabalarga olingan bilimlarini 

kengaytirish va chuqurlashtirish imkoniyatini yaratadi.  

Talabalarda lotin tilini o’rganishga nisbatan qiziqish uyg’otish, lug’at 

yodlashning oson yo’llarini izlash va darsda ularning motivatsiyasini kuchaytirish 

uchun o’qituvchi turli usul va motivatsion metodlarni  va bor bilimini dars 

samaradorligini oshirish uchun qo’llaydi. Shunday metodlardan  biri 

“Qiyoslang”  sxemali texnologiyasi  orqali  har bir mavzuning  muhim  jihatlarini 

mustahkamlab  olish  mumkin bo’ladi. Bunda “Qiyoslang” topshirig’i qo‘yilib, 

unga har bir talaba tushunganlari asosida o‘z fikrlarini bildirishadi. Eng avval 

lotin tili alifbosini o’rganishda ham talabalar maktabda o’rgangan o’zbek, rus, 

ingliz va nemis tili alifbosi bilan qiyoslab, bu tillarni esga olishadi, lotin harflarini 

o’qib o’rganish qiyin emas, chunki bu harflar bizga tanishdir. Tillarni qiyoslab, 

integratsilashtirib o’rganish talabalarda so’z boyligini oshirishida muhim rol 

o’ynaydi. Odam organizmida tana qismlar, “sochining uchidan to oyog’ining 

uchigacha bo’ldan a’zo nomlari”ni lotin, rus, ingliz va nemis tillarida 

birvarakayiga o’rganish juda samarali metod hisoblanadi. Mustaqil so’z 

turkumlaridan ot, sifat, son va fe’lning grammatik kategoriyalari ham qiyoslab 

o’rganilsa  til bilmaydigan talabalar uchun foydali bo’ladi. Bunday metodlarni 

qo’llashdan ko‘zlangan maqsad, har bir talabaning mustaqil  fikr bildira olishi, 

zamon talabi hisoblangan chet tillarni, xususan, rus, ingliz va nemis tillarni 

o’rganishiga erishishdir.  

Mashg‘ulot davomida turli xil motivatsion usullarni ham qo’llash 

mumkin. Sifatning moslashgan aniqlovchi vazifasini “Moychechak” 

texnologiyasi orqali yaxshi o‘zlashtirib olish mumkin. Bunda doskaga yoki 

plakatga moychechak rasmi chizilib, gultojiga “Os (suyak)”  yozilib to’pgullariga 

kallaning suyaklari talabalar tomonidan yozib chiqiladi.  Grammatik jihatdan 

to‘g‘ri moslashtirishda ushbu usul juda qo‘l keladi. Shuningdek, lotin tili 

darslarida leksik minimumni o‘zlashtirish yoki lug’at yodlash muhim sanaladi. 

Shunga ko‘ra, “Kungaboqar” texnologiyasini qo‘llash yaxshi samara beradi. 

Bunda talabalar 3-4 tadan iborat guruhlarga ajratiladi. Har bir guruh bittadan 

kungaboqar chizib, o‘rtasidagi doiraga topshiriq yozadi. Masalan, 1-guruh 

sifatlari, 2-guruh sifatlari yoki sifat darajalarini, yoki  faqat jenskiy roddagi otlar, 

yoki mujskoy roddagi va sredniy rodddagi otlarni  olish mumkin. Ajratilgan vaqt 

oralig‘ida (5-10 min.) guruhdagilar birlashib, kungaboqarning barglariga mos 

sifat yoki otlarni topib yozishaveradi. Bunda misollarni ko‘p topish va to‘g‘ri 

yozish muhimdir. Topshiriqlar guruhlarga aralashtirib beriladi va 

qatnashchilarning o‘zlari natijalarni baholaydilar. Bunda ko’p va to’g’ri 

terminlarni yozgan guruh g’olib hisoblanadi.  Ushbu  usul talabalarda  lug’at  

boyligini oshirishga va orfografik to’g’ri yozishga  yordam beradi.  Har bir to’g’ri 

javob va  bajarilgan topshiriq uchun guruh va talabalarni rag’batlantirib borish 

juda muhim hisoblanadi, bu ularga katta motivatsiya beradi. Usul muammoning 

yechimi topilguncha davom etadi. Yakunida javoblar hamkorlikda taqqoslanib, 

xato fikrlardan tozalanib, umumiy bir fikrga kelinadi. 

Keyingi motivatsiyon usul: O‘z- o‘zini baholash – shaxsning o‘z-o‘zini 

tahlil qilishi orqali o‘ziga baho berishi. O‘z-o‘zini baholash sub’ekt uchun shaxsiy 

imkoniyatlarini hisob-kitob qilish, o‘ziga ob’ektiv baho berish, o‘zidan qoniqishni 

ta’minlaydi. O‘z-o‘zini baholash shaxsning qobiliyatini o‘z kuchi bilan yuzaga 

chiqishiga yordamlashishi zarur. O‘z-o‘zini baholash qiyin, lekin shaxsni bunga 

bevosita tayyorlash mumkin. Har qanday shaxsda bo‘lgani kabi talabalarning ham 

o‘zini o‘zi samarali baholay olishiga bir qator omillar ta’sir  ko‘rsatadi. 

O‘zini o‘zi samarali baholash omillari: 

1. O‘zini tushunish (o‘zi haqida aniq ma’lumotlarga ega bo‘lish). 

2. Shaxs sifatida o‘z qadr-qimmatini anglash (o‘zi to‘g‘risidagi ijobiy 

ma’lumotlarni to‘plash). 

3. O‘zini-o‘zi nazorat qilish (o‘zi to‘g‘risidagi shaxsiy fikrning 

atrofdagilar tomonidan unga berilayotgan bahoga mos kelishi). Talaba agar 

o’zining bilimidan qoniqish hosil qilsa,  unda  rivojlanish bo’ladi va boshqa 

talabalar orasida ajralib turadi.  Bunday iqtidorli talabalarni ko’plab yuzaga 

chiqarish uchun motivatsiya va rag’batlantirish muhim sanaladi.  

Men faoliyat olib borayotgan Osiyo xalqaro universitetida juda zo’r 

an’ana yo’lga qo’yilgan. Bu ”Ustoz-shogird” ana’anasi. Xoxlagan talaba o’zi 

xoxlagan fanidan   oldindan darsga slaydlari bilan tayyolanib keladi va talabalarga 

dars o’tib beradi. Darsda turli tarqatmalardan, ko’rgazmali qurollardan 

foydalanadi. Mavzu yuzasidan talabalar bilan savol-javob qiladi. Bu  boshqa 

talabalar uchun haqiqiy motivatsiya bo’ladi. Asta–sekin boshqa talabalar ham 

mavzularga tayyorlanib keladigan bo’lishadi va bu narsa passiv o’zlashtiradigan 

talabalarga  darslarda yaxshiroq natijaga erishishga turtki bo’ladi.  Bu talabalarni 

darslarga qiziqtirish,  motivatsiyani kuchaytirsh hamda ta’lim sifatini oshirish 

yo’llaridan biri deb o’ylayman. 

